
“E ke valea? Ku‘u i lalo lou vae ua leva le aso,” o le ote musumusu lea a Mili lo‘u uso matua lona lua ma liliu e fa‘aauau lana matamata i le faasologa o faleoloa o le taulaga ua o‘o atu i ai la matou asini mumu o lo o faafoe e lo matou tama. A ‘o lo‘u uso pito matua o Sita, ua puputa e pei o se paluni ona alafau, moeiini ona mata ma oomi i totonu ona laugutu e tautaofiofi ai i totonu le ata ua fia pasae mai i fafo. Ua u‘u ona puimanava ma taumafai e fa‘apaū lana pupula se‘i fa‘auma ai le tifaga a le ui‘i o lo o vili. Ae le mafai o lo o fa‘aauau lava le taina o le kitara a lo‘u uso laitiiti i lona alagavae o lo o sisi i luga, ae maise ai ua vaai atu ua talie lana au maimoa. “Mea ga e valea akili ai le keige legā o lou aka fua i ai. Koeikiiki lavea aku guku o se isi i oga vae!” O le fa‘aopoopo lē fiafia lea a le teine lona lua na pa ai loa le paluni ma punou ifo le teine matua i lona sakete tuai ma momono le pito i lona gutu ma lamulamu. Ua punou ai pea ne‘i iloa mai i luma. Ua tau faato‘ato‘a ona foliga. O le teine lona fa e soso‘o ma a‘u o Luse, o lo o mau lona lima tauagavale i le puipui o lo o i lona itu ma faatautau lana poni umi i fafo o le taavale ma matamata i le lelea atu o ona lauulu i le malosi o le savili. O le teine lona lima o Siala o lo o faalagolago lona tua i le ui‘i fai tifaga ma faataupupula i le meli la‘u pasese tele o lo o taula mai i le taulaga ma ona mata ua lapopoa i le meli fogafale lima ua leiloa atu ai le isi vaega o le uafu. Tiga ona minoi solo le patua lauitiiti o lo o faalagolago i ai ae le ano lava i ai ua na o na sioa i moli o lo o taamilo ma si‘o ai fogafale e lima o le vaa.

“E kimu gei kaeao leaga o lea ua sau le meli!” o lana tala lea. O lo o ta pea le kitara a le uii. A pa‘u i lalo ona o le luelue tele o lona manava ma lona soona ata oono ona toe si‘i lea i luga ma faasi‘usi‘umata  i le fā‘ata i le pito i luma o le taavale po o tai iloa mai. “E kua leaga le so‘oga kalie o lua guku”, o le musumusu faalii lea a le teine lona lua.

Ua tu le asini i le moa o le auala laupapa pe tusa ma le selau iata mai le meli la‘u pasese. Ua tapē e lo matou tama moli o le taavale ma ua na o le magamagagu o lo o lagona atu i luma i le vaega o lo o nonofo ai ma lo matou tina. E leai se isi na toe faatali ae ua feosofi i fafo o le taavale. Ua matou taumulimuli atu i le asu mai le mafa o si a matou asini. Talofa e, na faatau lenei taavale e leai se isi o matou ua fanau. Ua feula atu e le savili le asu aga‘i le vaa. Ua u‘ulima le teine matua ma le au toalua laiti, a o matou o totoe ua tamomo‘e agai i le fasitepu o le vaa. E leai se isi na amanaia seila o lo o nonofo i luga o pa puipui o le uafu i lalo tonu o faamalama o le vaa la‘upasese. O ni isi sa ataata mai i le lapopoa o o matou mata i le maualuga ma le telē o le meli. Ua faasolo pea la matou savavali. O ni isi seila o lo o saofafa‘i i pa puipui  ma si‘i i o latou vae tamaita‘i e oofu i ni ofu silika e fa‘aaliali o latou ogavae ma ogalima. Na ou tau faliu atu e tuliloa le fusifusiga a isi ae a‘apa mai lo‘u uso matua lona lua ua iini lou tulilima ma ou ii ai. 

“Pei uma lava o si gei Samuelu lale e si‘i i luga o vae o le kamaloa lale. Ou ke iloa gofie i loga pakua masomasoa laukele. Ua ova le fia keige o si mea” o la‘u faitatala lea.

“Shh, soia e ke aiā!” o le tali lea a lo‘u uso.

E toetoe a leai se puipui o le uafu e leai se seila e le o afisi sana paga ma milimili ona vae po o lona papatua. E leai se isi o nei tamaitai e iloa atu ona foliga. Atonu sa fai sa latou tonu e u mai o latou papatua i le au faitatala ma le au apo e feoa‘i i lea po. Ua taai i lea nofoaga le sasala o le manogi manaia o o latou uu. Toetoe a leai se isi e le uumi lona foga ma o lo o faatautau i lona patua, vagana ai Samuelu pe afai e sa‘o la‘u vaai.

Na savavali mai ni isi alii ma taolo a la nanu i ou uso matutua ma e ui i lo‘u le malamalama i tali a o‘u uso, ae ua te‘i lava ua ou mimita fua. Masalo o le popoto o o‘u uso e tali fesili na mafua ai ona maua a la moli ma apu mai ia seila toniga papa’e ma o la pulou papae e tosi uli. Ua soso‘o la’u “Fang Kiu” pei ona a‘oa‘o mai e lo‘u tina e faafetaia ai lo la agalelei ma ta’u atu i ai ou te iloa fo‘i nanu. Na ona ataata mai o nai alii ma savavali ese ma tālo mai o la lima. O le taimi tonu lena na lagona ai le ūū tetele o si matou asini e foliga mai o lo o tau faaola. Ae ua laulā taliga o lo’u uso matua ma fetilotiloai ma lo‘u uso lona lua.

“O le la ua amaka oga migoi le kaavale. Kamomoe! Kope!” o lo’u uso matua lea.

“O le a le mea ua kupu?” o lo‘u uso laititi lea. A ua le toe gagana se isi. Ua na o le tuli o le selau mita i le asini o lo o aga‘i lemu atu i fafo o aupa o le uafu. Ua tofu o‘u uso matutua ma lima o le au laiti ma ua tatope atu nai teine i le taavale.

Ua matou totofu i totonu o le asini. Na muamua i totonu le teine matua ona tatoso atu lea o i matou i luga e pa’ū le isi i luga o le isi, tau le vae o le isi i le gutu, le patua po o le tino o le isi ae aunoa ma ni leo. Ua tolotolo atu le tagata i lona pito sa nofo ai muamua ma pii mau i pou u’amea o le fale o le taavale, po o le puipui o le taavale. Ua lē amanaia e se isi le omia i totonu o le pikiapu. O taliga ua faila solo pe aisea ua soona faaū ai le taavale lea ua amata ona masau agai i le auala laupapa e ulufale atu ai i le taulaga. 

“Aisea …?” o le musumusu lea a le uii.

“Shhh, aua le pisa!” o le tali lea a lo matou uso matua.

“Auā ga, fai aku ā e kua leaga le kalie leo kekele ae …” o le tala lea a lo‘u uso lona lua matua. E lei uma lelei lana tala ae oso atu le teine matua, 

“Ua lava loa!”

Ou te masalo na lele le matou taavale aua e foliga mai e lei leva ona alu ae taunuu. Ou te lē manatua foliga o fale na matou pasia po o lē fea auala na matou uia o magaala e tolu e taunuu ai i lo matou fale. Na fa‘aū leo tele i le taaligoligoa o le po le taavale, ua asua atu ai fo’i lo matou faleoo i le asu mai le mafa o le taavale. O luma tonu lava o le faleoo e tu ai le avoka faitatala ua leva tausaga o fai lana galuega o le matamata pe a fai a matou feaga ma le toeaina. Ua ato le faitotoa o le taavale e le toeaina ma telea’i mai i tua i le mea o lo o matou taufai ma‘alilili faatasi ai. A ‘o si o matou tina le pae ma le auli o soo se faigamea, ua na ole tu‘u faatasi o ona lima e foliga mai o lo o tatalo i le Atua toe faamolemole i lo matou tama.

“Laiga mai i o’u luma ma fai faakasi “Fools rush in where angels fear to tread.”

“Fools ras in uea agels fia to tre!” o la matou feei faatasi lea.

“Masae kele!” o le avaavau lea a le toeaina. Ua sasau lona taumatau mamafa ma feilafi solo ai fetu i la‘u vaai. 

“Foos ras in uea anges fia to tre” o la’u toe taumafai atu lea ma ua ou lagona le mafanafana o le tafe mai o se suavai mai le tulimanu o lo’u gutu.

“Vaai, e soo uma lava kamaiki gei ia ke oe le guku vālea” ua faasolo atoa atu ai ma le pae ma le auli, ae ua na o le lue o le ulu o si o matou tina ma augani e famagalo atu ia ma matou.

“Koe fai! Masae kele kou guku. A kou feei mai gei i le aso akoa koe a mafa‘i mai i lalo le lagi, ae o lea ua fai aku e leo kekele ae le faamamaga kele kou guku, kou …” 

Ua lagona atu le magamagagu i le va o pa aute i le itu i le aualatele. Ua amata ona sii i luga taliga o la matou taifau sa taootooto i lalo o le falesamoa ma ua gu aga‘i i le auala. Ua matou tau fai autilo uma i le itu o lo o sau ai le magamagagu ona e foliga mai o lo o taliē lemu ni isi. 

“O le a le mea e kagi ai le guku o le keige lega?” o le fesili lea a le toeaina ae faatoa afa le alagaina faafitu o le alagaupu faa-peretania. Pei o le pe’ape’a le tali a lo‘u uso e sosoo ma le ui‘i.

“E fia pi!”

“Ia savali oe gā e ave le keige i kua o le pa auke legā. Faavave!” Ua topetope atu o’u uso i tua o le pa aute sa faasino i ai ae ua ou faataupupula i ai. Ai ua tai faitau mai e le toeaina le mo’omo‘o o lo‘u loto ou te alu e ave lo‘u uso laitiiti i tua, e ui i le tele o taimi e fiu ai e augani mai ia te a’u ma te o ae faaiila la‘u faipepe faata‘ita‘i. Maimau pe ana filifili a‘u e ave lo‘u uso. O le taimi tonu lava lea ua augofie ou vae e tamoe i so‘o se feau ia ou mamao ese ai mai le laina o lo o tutū ai le au fitafita ma lagi la latou tauloto i le leva o le po. 

“Kapaki!” o le taalili lea a le toeaina.

“O a‘u lea”, o la‘u tali lea ma le gatete tele.

“Kapē moli o le fale! Oukou ia e kokoe, kofu ma ma’a!” Ua pei o ni pe‘ape‘a o‘u vae, ua ou telea’i atu i le palaka ma tapē le moli. Ua lāgā nai o‘u uso ma o‘u mulimuli atu ai ma a‘u i le paepae ma‘a o si o matou tina. Ua matou soona aapa ma fetagofi i soo se ma‘a ma toe fo‘i mai i le laina sa tutu ai muamua. Ua amata ona masani mata i le pogisa ma ua tūtū‘a‘ai tagata uma mo le faatonuga o le a soso’o. 

“ ‘Iiiāāāāā!” Ua felelei faatasi a matou ma’a i le pa aute.

“Auoi! Fia ola!” ua patapatatu mai vae i le auala tele. Ua lāgā le au maimoa. Ua amata ona matou talie ma o‘u uso ma tau galo atu ai le tauloto.

“O ai lea e magogi mai faapea?” o le fesili lea a le toeaina. O lo‘u pala‘ai tele na ou le amanaia ai le manogi i le taimi muamua, ae ua amata nei ona ou sosogia se faaletonu tele.

“Pei lava o a’u!” o la‘u tali lemu lea ma le tau le lagona.

“O oe ea e ke faafefea? E ku i fea lou fai‘ai? Savali e fufulu ou lima. Oukou uma ia kaoga e momoe,” o le toe faatonuga lea a le toeaina. Ua matou topetope aga‘i i le faleoo ae ua taamilo le toeaina i la matou kuata eka e asiasi e pei o lana masani i po taitasi. A o o‘u uso, ua pupuni o latou gutu ma toē lemu ma tulei a‘u aga‘i i le paipa i tua atu o le faase‘e o le faleoo.

“Auā ua sava lima!” o le taufaalili musumusu lea a le uii.

“E ā la? Aga le sava e le uma le kauloko!” o la‘u tali  lea.

“O le a le kauloko lea ga fai e kakou a lii Sita?” o le fesili lea a le uii.

“O ai ga iloa! Makua e kaukala soo kele!”

